                          Уште еден успешно заокружен проект во

                                        Македонската Заедница 
Последната информативна сесија за Деменција, беше одржана со Пензионерската група “Методи Андонов Ченто“, во просториите на Православната црква “Свети Никола“, во Cabramatta. Со ова Македонското Австралиско Добротворно Друштво од Сиднеј, Инк. (MAWA) го завршува и целокупниот проект за Деменција.
Овој проект имаше за цел да обезбеди адекватна информираност на Македонската Заедница за овој здравствен проблем; да го подобри нивното познавање на Деменцијата и да им се помогне и упати лицата кои имаат Деменција, нивните грижители и семејства до адекватни сервиси кои им се достапни.  

Во изминатата година во рамките на овој проект, што го финансираше Австралиската Влада, преку Одделот за Здравство и Стареење, за реализација на Програмата за помош и подршка на лица со Деменција, нивните грижители и семејства, беа превземени низа активности. Така на пример беа:
-Воспоставени контакти со разни социјални и пензионерски групи и организации во Сиднеј; 
-Остварени беа бројни индивидуални контакти со лица во почетна фаза на Деменцијата, нивните грижители и семејства;
-Беа оддржани бројни информативно-едукативни сесии со разни пензионерски групи, како што се: Пензионерската група во Menai, Женската пензионерска група “Молика“, и Машката пензионерска група во Bankstown, двете пензионерски групи “Методи Андонов Ченто, во Cabramatta, Пензионерската група “St. Georgе” во Rockdale, Пензионерската група „Добро Утро“ во Rockdale и двете Групи за Помош и Подршка на Грижители во Rockdale и Bankstown. 
Понатаму, Македонското Австралиско Добротворно Друштво од Сиднеј, Инк. (MAWA) преку овој проект, зема активно учество во Владината Кампања во борба против Деменција, како многу актуелен медицински проблемч беше одбележана “Dementia Awareness Week” под покровителство на Alzheimer’s Australia. 
Преку овој проект MAWA, само-иницијативно направи посебно истражување на тема “Перцепција на Деменцијата во Македонската заедница“. Ваквиот вид на истражување e прво и единствено досега направано во Македонската заедница, што е од посебно значење за истата. Како резултат на ова истражување, беше оддржана е посебна информативна сесија за вработените од разни сервиси во Сиднеј, кои им даваат разноврсни услуги на лица со Деменција, нивните грижители и семејства.  Целта на оваа сесијата беше вработените од овие сервиси да се запознаат со Македонската култура, традиција, религија и начинот на живеење, кои директно и непосредно влијаат врз сваќањето и разбирањето на Dеменција. Исовремено сите овие вработени ќе имаат поголемо разбирање за потребите на нашите Македонци и ќе знаат на како на најдобар начин да ги обслужат. 
Успеси на проектите се мерат на разни начини. За нас најдоброто мерило е мислењето и изјавите од членовите на Македонската Заедница, како на пример оваа, дадена на последната информативна сесија со Пензионерската група, “Методи Андонов Ченто“, во Православната црква “Свети Никола“, во Cabramatta: “ Фала многу што дојдовте и што ни оддржавте вакво убаво предавање. Многу убаво ве разбравме, бидејќи многу убаво ни објаснивте.... Алал да ви е.... Би сакале и понатаму вака да не посетувате и да ни зботувате за здравјето и за се што вие мислите дека е добро.... Ние само така можеме да научиме и разбереме нешто повеќе. Уште еднаш многу ви благодариме и пак да ни дојдете“.

Им се заблагодаривме од се срце на убавите зборови и прекрасната 

соработка, како и можноста што ни ја дадоа и ние да учиме од нив. Ветивме дека повторно ќе дојдеме и тоа со големо задоволство. 
Во оваа прилика, сакаме да им се заблагодариме на сите пензионерски групи во Сиднеј, кои беа наши домаќини на информативните сесии за Деменција, кои ги одржавме во изминатите неколку недели. Покрај тоа што целите на овој проект беа реализрани, истовремено MAWA уште повеќе ја продлабочи својата соработка со сите пензионерски групи од Сиднеј; така што меѓусебната почит и довербата ја оставија “широм отворена вратата” на понатамошната соработка и уште поголеми заеднички успеси. 
                                                                            Зорица Николова

                                                                  MAWA Едукатор за Деменција
